
Язга карап уйланам...

(эссе)

       Менә тагын кыш чигенеп, үз постын тапшыра. Табигатьтә яз хакимлеге. Елмаеп кояш көлгәндә, туган якларына кайту шатлыгыннан исереп, кошлар чыр-чу килеп чыркылдаганда,  агачларда бөреләр уянганда, ерынтылар буйлап гөрләвекләр челтерәп тавыш биргән мәлләрдә күңелләр табигать кочагына омтыла. Яз авылда аеруча матур бит ул! Саф һаваны күкрәк тутырып сулыйсың -  җаның рәхәтлеккә коена...   

      Бу чорда кеше белән табигатьнең дустанә мөнәсәбәте арта. Табигать  кешенең яшәве саен кирәк булган бөтен хәзинәсен нәкъ менә яз башында табын итеп җәя сыман. Әйдә, бераз хезмәт  ит  тә - рәхим итеп ал син ул хәзинәне!. Язның бер көне ел туйдыра, диләр, тик иренмичә шул көннәрдә   вакытны кулдан ычкындырмыйча, бүген эшләнә торганны иртәгегә калдырмыйча эшли белергә генә кирәк.

        Без шулай эшлибезме?! 

        Кеше белән табигать арасында үзара аңлашып, бердәм яшәмәү очраклары ешайды соңгы араларда. Кеше аңа каршы ерткычлыкларын эшләп кенә тора:  һавасын, суын пычрата, сирәк очрый торган флорасын һәм фаунасына кул суза, үсемлекләрне, җирне химикатлар белән агулый. Моңа җавап итеп,   сабырлыгы ахырына җитте бугай, кешелеккә      үзе алдында көчсез булуын әледән-әле искәртеп, табигать тарихта күрелмәгән  хәвеф-хәтәрләрен  күрсәтеп кенә тора. Менә әле дә язның беренче ае бетүгә карамастан, битләрне чеметтереп 25 градус салкынлык тора.   Шушы күренешләр кешелеккә ныклап уйланырга җирлек   бирә түгелме соң?!  

       Табигать бездән көчлерәк булып, кешегә игелекле ярдәм итәсе урынга,  бүген үзе кешелек ярдәменә мохтаҗ.

      Мәктәптә яшьләр табигатьне саклау турында күпмедер мәгълүмат алалар, аңа сакчыл караш кирәклегенә инанып тормышта беренче адымнарын ясыйлар, әмма хезмәт юлына кереп киткәч, алар табигатькә карата рәхимсезлек эшләүчеләрне күреп иң элек гаҗәпләнсәләр, соңрак үзләре дә шул хәлгә күнегеп  җиңелрәк саналган юлдан китәләр.

     Әйдәгез, игътибар итик: кайсы мәктәптә күпме кош оялары әзерләнгән?! Кайсы авылда ничә төп куак үсентесе утыртылган? Кайбер урыннарда куаклар отчет өчен генә утыртыла. Ел саен фәлән төп куак утыртылган, дип сөйлиләр. Әлеге саннарга ышансаң инде күптәннән безнең авыллар шаулап торган бакча эчендә утырган булырлар иде. Юк шул, җәмәгать, шактый авыллар шәрә утыра. Кайберләрендә язгы сулар агып урамнарда зур ерганаклар ясый. Аңа каршы көрәшү ысулын әйбәт белсәләр дә, ни сәбәпледер әлеге мәсьәлә читтә кала бирә.  Ә бит  агач, куак утырту – бердәнбер ышанычлы чара булып тора. Миллионнар түлисе дә, таулар күчерәсе дә юк, югыйсә. Һәркем нибары бер куак утыртса да, нинди хозурлык булыр иде! 

     Язга карап табигатьнең яшәрүен, матурлыгын күзләп, мулдан сипкән кояш нурлары астында минем күңелемә шундый уйлар килде. Сөйләп кенә каласым килми, үземә бурыч куйдым: быел өй алдына берничә агач утыртачакмын, насыйп булса. 

       Табигатькә сокланып карарга телибез икән, аны  шәфкатебездән  аерырга хакыбыз юк. 

      Сәер минем уйларым нигәдер  пессимизм рухы белән сугарылды бугай. Язга кереп, дөнья яшәргәнне күреп күңелләрем бәйрәм теләгән иде ләбаса...    Элек язлыгын    шау – гөр килеп авылда бәйрәмнәр   тантана иткән диләр. Төштә күргән кебек кенә булып, күз алдыма  әлеге  бәйрәмнәр килә дә,  күңелемне  моңсуландыра. Заманасы белән бергә     буыннар алмашкан саен бәйрәм итүләре дә үзгәрә бара шул...      

       Кече Чынлы авылы халкы элек-электән дан казанып эшли дә белгән, күңелле яллардан да читтә калмаган.  Бәйрәмнәрнең берсе  Чынлы елгасы ярында бозлар китү, су ташу вакытында үткәрелгән. Кеше күңелендә дәрт, ышаныч, өмет һәм хыяллар тудырган илаһи табигатьнең матурлыкка тиңсез бер көнендә авыл халкы – яше-карты, дус-иш, туган – тумача, бала-чага – бергә күңел ачу, очрашып шатлыкларны бүлешү, рәхәтләнеп сөйләшү өчен су буена җыелган. Уен- көлке, җыр, моңлы гармун тавышлары еракларга китеп яңгырап торган. Ярларыннан чыгып ярсып аккан Чынлы суы буенда үткәрелгән бу бәйрәм, салкын кышны озату, кояш нурларында коенган язны каршы алу, яз белән очрашу бәйрәме булган.

       Бүген дә авыл халкы язгы су ташу чорында елга буена күмәкләшеп җыела.  Дөрес гармун тавышлары гына сирәгрәк яңгырый, бөтенләй юк дәрәҗәсендә... 

      Башларымдагы уйларымның очы-кырые юк. Тик һәммәсе дә шуңа барып тоташа: табигатькә мәдхия җырлап,  ата-баба  традицияләрен киләчәктә дә дәвам иттерәсе, бердәм булып киләчәк өчен табигатьне яклыйсы  һәм саклыйсы  иде. Иртәгесе көнне көтсәк, соң булуы бар.  Бөек Җиңүнең 66 нче язы бары тик шатлык һәм лаеклы    җиңүләр генә алып килер дип ышанасы килә.

Ил сагында

(эссе)

       - Һәй, егетләр, хәстәр торыгыз, “Зәңгәрләр” “Биеклекне” алмакчылар, әнә разведчиклары көньяк-көнчыгыштагы кычыткан әрәмәлеге янында мыштым гына посып ята. Илнур, мине томала әле, аны каршы алырга кирәк булыр! - дип ишетелде, Чынлының каз – үрдәк кенә коенырлык инеше, яр буенда берән-сәрән үсеп утырган таллары  янындагы  хәйрән киң, хәтфәдәй яшел диңгезне хәтерләткән болында мәш килеп “Аҗаган” уенын оештырган балалар арасыннан. 

       - Әйдә, әйдә, мин әзер, - диде Илнур. Тик син сак бул! “Газ” билгесе яныннан үткәндә противогазыңны кияргә онытма!..

           Рәсим исә бу вакытта көч - хәлдән таеп, компас ярдәмендә серле документлар яшерелгән пакетны эзләү белән мәшгуль иде. “Оста куллар” түгәрәгендә агачтан стандартка туры китереп ясаган пистолетын ныграк кысты, кылычының барлыгын тоемлап бил каешына кертә төште. Белмәссең, “Яшелләр” көтмәгәндә серле маневр ясап чолганышта калдыра күрмәсеннәр. Рәсим   кабалана-кабалана алга шуышты, маңгаеннан салкын тир бәреп чыкты. Җиңелмәскә иде, аны күпме иптәше өметен баглап, зур ышаныч белән төркемнең командиры итеп сайлады бит...

       Рәсим күңеле белән тарих дәресләрендә, музейның “Батырлар даны” бүлегендә  сөйләнелгән патриот якташларының көрәш юллары аша үтте. Авылдан үз теләкләре белән сугышка киткән 3 хатын –кыз, меңләгән ир-ат, Афганистанның, Чечняның бәйсезлеге өчен туган илебез – Россия сагында торган солдатлар роленә керергә тырышты яшүсмер егет. Авыл урамнарын гөрләтеп буйлаган, шушы күкрәк киереп сулардай һавага, аллы –гөлле,   тирә-якка хуш ис аңкыткан чәчкәләргә күмелгән болынлыкта йөгереп үскән, үзара “Аҗаган” оештырган Кече Чынлының  малай-шалайларыннан,  Россиягә тугры хезмәт итүче күпме асыл ир-егетләр чыккан. Полковник Тәльгат Нәҗип улы Махмутов, генерал дәрәҗәсен алган Хөсәенов Иршат Зиннур улы   -    шушы гади авыл егетләреннән чыккан хәрбиләр. Иршат абыйсының тормышы белән якыннан таныш Рәсим, чөнки музейдагы мәгълүматларны зур кызыксыну белән өйрәнә ул... 1949 елның 12 апрелендә туган Иршат Зиннур улы 1968 елның 21 нче маеннан Совет Армиясе рәтләренә хәрби хезмәтен үтәргә китә. Киләчәктә дә Ватанны  саклау теләге аны 1972 елда Вапинның югары гомумгаскәр команда училищесын  тәмамлауга китерә. 1982 елда тыл һәм транспорт хәрби академиясен, 1997 елда Россия Федерациясе Президенты каршындагы  дәүләт хезмәте академиясен тәмамлый. Автомобиль бригадасы командиры һ.б., һ.б...Музейга килеп ирешкән соңгы материаллардан, “Курская правда” газетасында басылып чыккан фоторәсемдә, Иршат Зиннуровичның парад кабул итүе яшүсмер малайда зур кызыксыну, аңлатып бирә алмаслык горурлык хисе уятты. Иршат абый  туган туфрагында хәрби бурычын лаеклы үти. Ул үзе дә хәрбиләр нәселеннән. Аның туганнары Россиягә хезмәт итә һәм малайлары да әтиләренең эзеннән китә. Кечесе - Мәскәүдә хәрби училище курсанты, олысы – юстиция полковнигы, юридик фәннәр кандидаты, Чечняда хезмәт итә. Командирның авторитеты искитмәле зур. Аның күкрәгендә 32 медаль һәм “ За военные заслуги” ордены. Һәм бу тыныч тормышта! Орденны ул Кавказдагы операцияләр өчен ала. Чечняның куркыныч юллары аша 159 кешедән торган подразделениенең стратегик йөкләрне китерүне тәэмин иткән өчен. Ә менә төп бүләк булып, аларның югалтуларсыз барысының да өйләренә әйләнеп кайтулары булды...

       Рәсим үзе һаман алга шуыша, уйлары аны авылдашларының патриотизмы аша алга барырга рухландыра. Ул һич кенә дә үсеп җиткәч, армиядән котылу чарасын күрмәячәк. Аның куркак, булдыксыз, кыюсыз җаннарны күрүгә   күңеле эши. “Мин беркайчан туган илемә хыянәт итмәячәкмен!”, ди  аның аңы. Соңгы вакытта үткән вакыйгалар аны тетрәндерде. Норд Ост, Беслан, Пермь, «Домодедово», тимер юл трагедияләрен китереп чыгарган террористлардан чиркана, аларны әхлаксызлар,  дип атап кына калмыйча,  мескеннәр, дип аларны кызгана гына Рәсим. Россия бердәм ул! Шатлыкны бергә бүлә, кайгыны бергә уртаклаша! Үз гражданинын яклый һәм саклый! Ачык мисал: Грузия тоткынлыкка төшергән 4 солдат өчен Россия хөкүмәте чаң сугып, минуты белән аларны азат итү эшенә кереште...   

       Рәсим шушы уйлар белән “Биеклеккә” менеп җиткәнен абайламый да калды.  “Зәңгәрләр”нең җиңүен хәбәр итеп югарыда зәңгәр, кызыл, ак полосалардан торган  флаг күккә чөелде. Рәсимнең күңелен шатлык ташкыны биләде.   Бүген ул үзенең киләчәген төгаен итеп күз алдына китерде.    

       Рәсимнең  туган иленең иминлеге, тынычлыгы өчен күкрәп, яшьнәп яшәргә әзерлеген  еракларга бәян итеп горур флаг җилфердәде дә, җилфердәде...

